
Wara sentejn bla festi minħabba l-famuża 
COVID-19, jidher li din is-sena se jirnexxilna 
nerġgħu nagħmlu l-festa. Nitolbu lil Alla bis-serjetà 
biex ma jinqalax xi gwaj ieħor. Ovvjament dan iġib 
ferħ kbir, f’dawk li jaħdmu għall-festa, f’dawk li 
jgawdu l-festa u f’dawk li jiggwadanjaw mill-festa. 
Iġib ferħ ukoll fil-membri tal-Knisja tal-Mellieħa 
għax għalkemm il-festa tat-8 ta’ Settembru mhix 
il-festa prinċipali tal-Knisja (dik hi l-Għid), imma 
żgur li għalina l-membri ta’ din il-parroċċa u tal-
Knisja kollha, it-twelid tal-Verġni Marija, dik li hi 
l-Omm tas-Salvatur tagħna, hi ta’ importanza mill-
akbar. 

Hemm festi u festi. Hi festa għal dawk l-eluf li 
jmorru jaraw logħba futbol, forsi mhux għal dawk li 
jitilfu, imma żgur hi festa li tara eluf ta’ nies jifirħu 
flimkien. Hi festa l-festival tan-nar għal dawk id-
dilettanti li jaraw kif jagħmlu biex igawduh. Hi festa 
l-festivals tal-mużika li huma mfittxija minn tant 
eluf. Hi festa wkoll l-festa parrokkjali li tiċċelebra 
kull parroċċa. Biss b’differenza. Liema hi din id-
differenza? Li suppost kull festa parrokkjali hi 
r-riżultat ta’ festa reliġjuża. Suppost li l-attivitajiet 
kollha, anke ta’ barra l-knisja, huma riżultat tal-festa 
reliġjuża li nkunu qed niċċelebraw. Il-baned, in-nar, 
l-armar, il-mużika, l-ikel u xorb flimkien… dan 
kollu fi żmien il-festa suppost li huwa riżultat tal-
għajxien reliġjuż tagħna bħala komunità li nemmnu 
u li qed nifirħu flimkien waqt li niċċelebraw it-
twelid t’Ommna Marija.

SUPPOST. Għaliex qed ninsisti fuq din il-
kelma. Għax sfortunatament, numru sewwa minn 
dawk li jieħdu sehem f’dawn il-festi jiġu jaqgħu u 

jqumu mill-element reliġjuż 
tal-festa u jirriduċuha 
għal sempliċement żvog 
għad-delizzji jew qligħ 
tagħhom. Ħalli niftiehem 
sewwa; hemm numru sabiħ 
ukoll minn dawk kollha 
li jaħdmu għall-festi esterni li huma mhux biss 
Insara prattikanti imma wkoll jaraw li jieħdu sehem 
regolari fl-għajxien tal-ħajja Nisranija mhux biss fi 
żmien il-festa imma matul is-sena kollha. U lil dawn 
irrid nurihom l-apprezzament tiegħi għax nifhem 
li ġieli jiġu f’diffikultà bejn dak li tirrikjedi festa 
Nisranija u dak li forsi jkun propost minn sħabhom 
stess li ma jaħsbuhiex bħalhom. 

Meta l-festa ma narawhiex f’dan is-sens veru 
u Nisrani tagħha, nistiednu diversi problemi. 
Nissugraw li, kif naraw f’diversi bnadi oħra, il-
festa minflok ċelebrazzjoni Nisranija aktar tispiċċa 
ġlied. Flok l-entitajiet kollha jaħdmu id f’id għal 
skop wieħed, jispiċċaw f’pika bejniethom. Minflok 
in-nies tinġabar biex tieħu pjaċir flimkien tispiċċa 
f’esaġerazzjoni li aktar tixbah lil xi orġja milli festa 
Nisranija. 

Għalhekk ejjew waqt li nifirħu li għandna ċ-ċans 
li nistgħu nerġgħu niċċelebraw il-festi tagħna anke 
b’mod estern, fl-istess ħin nieħdu l-okkażjoni ta’ 
din il-waqfa li ġarrabna biex issa naraw li nerġgħu 
nibdew dawn il-festi tagħna kif għandhom ikunu, 
espressjoni Nisranija ta’ qima vera lil Ommna 
Marija fi twelidha u mezz kif niltaqgħu flimkien, 
niċċelebraw u nifirħu, ta’ aħwa Nsara li aħna.

Inġeddu l-festi tagħna
Kan. Dun Joe Caruana

L-Arċipriet tal-Mellieħa

